
Ədalәt SALMAN

BӘNÖVŞӘ

Ana, bir bax, bәnövşә
Boynunu yana әyib.
Әlbәt, kim isә onun
Yaman xәtrinә dәyib.

OĞLUM

Beşiyindә dinc durmur,
Әl-ayağı qaynayır.
Divardakı xalçanın
Güllәriylә oynayır.

Hәlә yoxdur bir yaşı,
Yayda tamam olacaq.
Öz beşik dünyasına
Oğlum sığışmır ancaq.

ŞӘLALӘ

Bir ona bax, ay aman,
Gör alpinist nә edib, -
Yәqin dağdan enәndә
Kәndirini unudub
Qoyub zirvәdә gedib.

BULAĞA DAŞ ATMA

O bulağa daş atma,
Dolar, tutular gözü.
İnsanlara pay verib
Onu tәbiәt özü.

Get tәmizlә içini,
Yanında da ağac әk.
İçib bulaq suyundan,
Ağac altda dincәlәk.

BU NECӘ NOĞULDUR

Hәyәtә düşür
Balaca İlqar,
Görür hәyәtә
Yağıb çoxlu qar.

Dayanıb bir az,
O, qara baxır.
Elә bilir ki,
Ağ noğul yağır.

Açır ovcunu,
Qaçır qabağa,
İstәyir qardan
Ovcuna yığa.

Qara dәyәndә
Әsir әllәri.
O, bircә anlıq
Çәkilib geri.

Düşünür, bunu -
Qış noğulunu
Axı kim qoya
Soyuducuya!

Mәhәl qoymayır
Amma o, buna.

“Ağ-ağ noğuldan”
yığıb ovcuna
Deyir:
-Elşәnә
Verәrәm, yeyәr.
Bax o da mәnә 
“Çox sağ ol” deyәr.

O, bunu deyib
Tez evә qaçır.
Qapıdan gircәk
Ovcunu açır.

Görür “noğuldan”
Heç biri yoxdu.
Amma әllәri 
Yaman soyuqdu.

Deyir, axı bu,
Necә noğuldu? -
Mәn evә gircәk
Birdәn yox oldu!

AYGÜN

Aygün nә yaman
Qәribә qızdı, -
Partanın üstә 
Adını yazdı.

Müәllim görüb
Söylәdi:
-Aygün,
Adam partanı
Cızıb yazarmı? -
Bir özün düşün.
Kiçik deyilsәn,
Belә yaramaz.
Sәn öz adını
Hәmişә yaxşı 
Әmәllәrinlә 
Ürәklәrә yaz!

AYBӘNİZ

Aybәnizi mәn bu gün
Gördüm, xalı toxuyurdu.
Astadan özü üçün
Nәğmә dә oxuyurdu.

Nәğmәlәri Aybәniz 
Elә bil ilmә-ilmә
Köçürürdü hanaya,
O belә kömәk edir
Hәr gün Zivәr anaya.

XORUZ

Aytәn deyirdi:
-Bizim

Evimizdә xoruz var.
Nә vaxt könlüm istәsә
Mәnim üçün banlayar.

Axı, xoruz dil bilmir,
Heç olarmı belә iş?!

Getdim, baxdım, nә gördüm -
Demә, zәngli saata
Aytәn xoruz deyirmiş.

ŞӘKİLDӘN QORXAN

İmran dedi ki,
Canavar şәkli
Çәkmәyә nә var.
Öz-özünә öyündü,
Amma otaqda tәkdi.
Әlinә qәlәm alıb
Canavar şәkli çәkdi.
İstәdi anasına
O, aparıb göstәrsin
Çәkdiyi bu şәkili.
Götürmәk istәdikdә
Әsdi, titrәdi әli.

Demә, qorxurmuş İmran
Çәkdiyi canavardan.

